Тема:    Җыйнак һәм җәенке җөмләләр.
Максат: 1. Җыйнак һәм җәенке җөмләләр турында белешмә бирү, аларны сөйләмдә кулланырга өйрәтү. Нәкый Исәнбәт иҗаты турында кыскача белешмә бирү.
2. Укучыларның  иҗади фикерләү сәләтен, язма һәм сөйләм телен үстерү.

3. Г.Тукай әсәрләре  , мәкальләр, табышмаклар тәэсирендә әдәбиятка мәхәббәт тәрбияләү.
Җиһазлау: “Татар теле, 8 нче сыйныф өчен дәреслек, интерактив такта, индивидуаль карточкалар.
    Дәрес барышы

I     Оештыру моменты.

· Исәнмесез,  укучылар! Татар теле дәресен башлыйбыз. Бүгенге дәрестә яңа тема үтәчәкбез. Ул-җыйнак һәм җәенке җөмләләр дип атала. Яңа теманы ныгыту өчен күнегүләр эшләрбез.

II    Белемнәрне актуальләштерү.

· Иң беренче эш итеп өй эшен тикшереп алыйк әле.Бүгенге өй эше  Бөек Тукаебыз иҗаты белән бәйләнгән.  1966 нчы елдан башлап , 26 нчы апрель- Г.Тукай туган көн- республикабызда шигырь бәйрәме буларак билгеләп үтелә. Еллар үткән саен аның бөеклеге арта гына бара. Яраткан шагыйребезнең туган көненә   санаулы көннәр калып бара. Сез өйдә Г.Тукай иҗатына мөрәҗәгать итеп  бер составлы һәм ике составлы җөмләләр язып килергә тиеш идегез. (Балалар укыйлар)

· Димәк, нәрсә ул җөмлә?

· Нинди җөмләләргә без бер составлы җөмләләр дибез?

· Нинди җөмләләр ике составлы җөмләләр дип атала?

III    Яңа белемнәр формалаштыру.
· Хәзер дәфтәрләрне  ачып числоны, теманы язып куегыз.

· Укчылар, бирелгән җөмләләрне укыйк әле (слайд)

· 1 нче һәм икенче номер астындагы җөмләләр төзелешендә нинди аерма бар? (Беренче номер астындагы җөмләләр баш кисәкләрдән генә тора. Ә икенчесендә баш кисәкләр дә иярчен кисәкләр дә бар.)

· Укучылар, сез ничек уйлыйсыз, кайсы җөмлә җыйнакҗөмлә, ә кайсысы җәенке? (Беренче җөмлә-җыйнак җөмлә, ә икенче җөмләне җәенке җөмлә дибез.)

· -Бик дөрес, баш кисәкләрдән генә торган җөмлә җыйнак, ә баш кисәкләре дә , иярчен кисәкләре дә булган җөмлә җәенке җөмлә дип атала.

· Рус телендә шундый кагыйдә бармы? (Бар.)

· Искә төшерик әле. Бик дөрес. 

· Мисаллар китерегез әле. Яхшы.

· Тактага карыйк.

Кара каргалар, сыерчыклар килделәр. Алар арыганнар, талчыкканнар.

· Баш кисәкләрне табыйк әле.( Кара каргалар, сыерчыклар- ияләр.) 

· Нинди ияләр? (Тиңдәш ияләр.)

· Икенче җөмләдәге арыганнар, талчыканнар- хәбәрләр. Нинди хәбәрләр? (Тиңдәш синоним хәбәрләр)

· Ничек уйлыйсыз, мондый очракта җөмлә җыйнак булырмы,әллә җәенкеме? (Җыйнак)

· Әлбәттә, җөмләләрдә бары тик ия һәм хәбәр генә бит. Тиңдәшләнеп килгән ия яки хәбәре булган җөмләләр дә җыйнак җөмләләр дип атала.

· 182 нче биттәге кагыйдәләрне укып чыгыйк. (Укыйлар)

IV      Белемнәрне ныгыту.

1. Карточкалар белән эш. Җыйнак җөмләләрне җәенкеләндереп, җәенке җөмләләрдән җыйнак җәмләләр ясап әйтергә.

2. – Укучылар, 284 нче күнегүне табабыз. Күнегүне мөстәкыйль рәвештә укыгыз һәм эшләгез аннары телдән сорауларга җавап бирерсез.(Укучыларның җавабы: Без җәенке җөмләләрдән җыйнак җөмләләр ясадык. Алар арасында аерма бар.Дәреслектә беренче җөмләдән башкалар җәенке җөмләләр.)
3. Хәзер мин сезне халык язучысы шагыйрь, драмматург, фольклорчы Нәкый Исәнбәт белән таныштырып үтәм.(Слайдны ачу) Менә монда аның китаплары.(Күргәзмәдәге китап исемнәрен әйтеп китү.) Халык арасында йөреп җыйган мәкальләрдән торган, 1959 нчы елда чыккан “Татар халык мәкальләре”дигән китабын күрәсез. Дәреслектәге 288 нче күнегүдә шушы китаптан алынган мәкальләр бар. Шуларны укыйк әле., алар җыйнак җөмләме .әллә җәенкеме?(Җыйнак җөмләләр) Җөмләләрне җәенкеләндереп әйтик. (Сабыр кеше һәрвакыт чыдый, сабырсыз кеше елый. Вәгъдәсендә торган кешенең намусы чиста була. Безнең дөнья йозак кебек, ә аның ачкычы белем.) 
-  Соңгы мәкальнең мәгънәсен аңлатып китик әле, ничек аңлыйсыз?  (Дөньяның эчендә күп әйбер бар, кызыксынсаң, ачып өйрәнеп була. Күп укысаң,күп беләсең дигән шикелле.)
- Укучылар мәкальләрдә  нинди җөмлә куллану яхшырак дип уйлыйсыз? (Җыйнак) Дөрес, чөнки мәкальләр кыска итеп бирелеп, тирән мәгънә аңлаталар, халыкның тапкырлыгын чагылдыралар. Шушы китаптан алынган мәкальләрне слайдтан язып алыгыз, исегездә калдырыгыз.(Слайд)
Физминутка. Басып күзләрне ял иттереп алабыз.
4. – Халык авыз иҗатында булган табышмакларны да тикшереп китик әле. Һәрберегез табышмакларны эчтән укып , үзегезгә ошаган ике табышмакны язып алыгыз, җавабын языгыз. Баш кисәкләрнең асларына сызыгыз. (Укытып тикшерү) Бу табышмакларда нинди җөмләләр кулланылган? (Җыйнак җөмләләр) Шулай итеп, мәкаль һәм табышмакларда җыйнак җөмләләрне куллану уңай икәнен күрдек.

5. – Теманы ничек аңладыгыз икән. Мин хәзер тикшереп алам.Карточкалар таратам. Карточкаларда җөмләләр язылган. Сез шул җөмләләрне укыйсыз да җыйнакмы яки җәенкеме тиешле баганага + билгесе куясыз. Тиз эшләргә тырышыгыз. (Слайдта тикшерү)Кызыл каләмнәр яисә карандашлар алып эшләребезне тикшерәбез. Билгеләр куябыз. Җыеп алгач мин тагы бер тапкыр карап чыгармын. Төзәтүләр хатага санала. 

Эшләрне җыябыз.
6. Укучылар, 291 нче күнегүне укы чыгыйк әле. Анда Фәнис Яруллинның “Суга сөйләгән серләр” хикәясеннән өзек бирелгән. Өзекне укыганчы, сүзлеккә игътибар итеп алыйк (Слайдта) Ә хәзер игътибар белән эчтәлекне тыңлагыз, сөйләрсез.(Кычкырып укыту, сөйләтү) Ф. Яруллин елга күренешен бик матур сурәтләгән. Хәзер үрнәк нигезендә беренче җөмләгә синтаксик анализ ясыйбыз. Башта тикшерү тәртибе белән танышыйк (слайдны ачу, уку)
-Бер укучы тактада беренче җөмләне тикшерә. Калган укучылар дәфтәрдә эшли.(Слайдтан дөреслеген тикшерү)

V   Йомгаклау.

· Укучылар, буген дәрестә нәрсәләр турында өйрәндек?
· Нинди җөмләләр җыйнак җөмлә дип атала?

· Нинди җөмлә җәенке җөмлә дип атала?

     Билгеләр кую

VI  Өй эше бирү. 

291 нче күнегүдәге 2.5 җөмләләргә синтаксик кнализ ясарга . Хәлимова, Хәмидуллова, Гыйлметдинова, Валиева, Гәйнетдинова, Хайдарова 9 нчы җөмләгә дә ситаксик анализ ясыйлар. 
